
Idi epalabas diy chegwen akow, gwariy kasal cha Cana 
a siyodad na Galilee. Gwared man si inen Jesus. 
Ainbitar ngos Jesus tan disipolos to. 



Idi iya-pos i adak, kigwan inen Jesus cha si-katho i 
“Nagwara wiy adak cha.” Et kigwan inen Jesus ired ma 
bagaen i “Angken nengoy konen tod si-kayo, amag jo.”



Kigwan Jesus ired ma bagaen i “Peno yo 
ira ma salaw na chanom.” Et pino riy salaw 
ingkathod ngoro tho. Et kigwan mowan 
Jesus i “Taok kayo et ala jo led ma toon 
mahaamta na kasal.” Et seman i imag iren
                ma bagaen. 



Sema toon mahaamta na kasal, nimathan toy chanom a 
inpanbalin Jesus na adak. Niman eg to amtiy engalaan 
cha niwa adak, nem sema iren 
bagaen a enaok na chanom, 
amta ra. Isonga, idi
nimathan niwa toon 
mahaamta na kasal, 
tiya-gway toy dahin 
mankasal, 
 



a kigwan to i “Ogadi na toon mengidagwas na kaamisan 
a adak. Et no chakel miy ininom na too, isa-dat cha wiy 
endamsis. Nem si-kam, 
inkamid moy kaamisan 
ingkathod niman.”



Seman i pilmiron milagron imag Jesus. 
Imag tod Cana a siyodad na Galilee. 
Babaen niwan a milagro, 
inbiybiy toy banay a 
panakabalin to, et emati 
ira ma disipolos tod 
si-katho.



Idi kimowan si Jesus cha baliy Peter, mita thos inepon 
Peter a biin man-oolig tep pimetang. 



Iyagchian toy diwa tho et iya-kal miy petang to. Et 
bimangon ma iwa bii et pikan tos Jesus.



Nontan a ma-chem a iyalnek i akow, intolod na tood 
kad-an Jesus i chakel a mansekit tan sema 
iren iya-iya-janan na 
dimonyos. Emiin a 
toon gwared ma 
siyodad, esa-sa-nop 
ired bo-dayan 
niwa baliy. 



Et inpamapteng Jesus iriy mansekit na ekila-kilasin 
sahit. Chiyagchag to ngoy chakel a dimonyos chiwa 
toon iyangka-janan, et nat intolok ton on-esel ira ma 
dimonyos tep amta ra no siyes si-katho.



Et sema emiin a toon gwared man, inpahat chen 
mengapkap Jesus tep emangkedafoy panakabalin 
cha si-katho, et sema panakabalin toy 
engipamapteng cha 
si-karen emiin.



Et chakel miy toon esa-sa-nop chiwan, et nagwariy 
gwayed sekep, angken chiwa bo-dayan. Idi 
mankaskasabes Jesus, gwariy mansekit a eg 
mahakiykiy a biyangkil ali na epat a too. 



Nem nat mebedin a iesop ched 
kad-an Jesus tep chakel i too. 
Isonga, inkayang ched bobongan, 
et gwini-gwian chiy bobongan 
a petek Jesus. Et insa-kod 
cha ma kamen a 
imoligan niwa 
mansekit. 



Idi iyamtaan Jesus i banay i pamati red si-katho, 
kigwan tod ma mansekit i 
“Anak ko, epakawanan i 
basol mo.” Et kigwan 
Jesus med ma 
mansekit i “Konen 
kod si-kam i ‘Bangon 
ka, alam itha kamen 
mo, et betik ka.’ ” 



Et iyankeb-ong si Jesus cha bangka et ekiolop ira ma 
disipolos to. Nonta gwara ired 
baybay, biglen pimekes i chahem 
a kesopsopjat i chalojon cha 
sekep na bangka et 
chanchanin melned. Nem 
si Jesus enan, 
manjo-jo-gwek. 



Et kigwan men Jesus i “Niyana ketahot kayo? Apay 
nga enka-jas bengat i pamati yod si-kak?” Et 
bimangon mes Jesus a kigwan tod chahem tan 
chalojon i on-eket et biglen simalcheng a emiin. 
Iyasdaaw a pasiya ira ma 
disipolos a kigwan cha i “Siya 
emo ja too? Apay nga 
angken chahem tan 
chalojon, 
napiyati ra?”



40 60

Kagol a banay i semek Afo Chiyos 
cha tood ja dobong, into-no tho diy 
sa-sa-kin Anak ton metiy say sema 
naematid Anak to, nat mechosa, no 
diket gwara did si-kathoy biyag a 

nagwariy pengingkaan to. 



Romans 3:23
Tep emiin a too, iyanbasol, isonga nat mahasagwi riy 

kinamapteng tan kinahejang Afo Chiyos. 

Romans 6:23
Tep pathiy i dagbo na basol, nem sema rigalon Afo 

Chiyos, biyag a nagwariy pengingkaan ton iyay-i-kan cha 
si-kathayo kagol na iyayka-choman tayod Cristo Jesus a 

Afo thayo.

Hebrews 9:27
Amta thayo i metiy i emiin a too na pinsak bengat, et 

kowisen iren Afo Chiyos. 



Ephesians 2:8,9
Tep sejay a kaasin Afo Chiyos, si-kathoy naedafoan na 

kaysalakanan jo babaen na pamati yod Cristo. Nat 
naedafoy kaysalakanan jod ma naimag jo, no diket sema 

rigalon naedafod Afo Chiyos. Nat naedafoy kaysalakanan 
jod ma mapteng a naimag jo, nahol ni gwariy mandastog. 

Romans 10:9,10
Tep no igwanggwang jo i si Jesus i Afo tan podnon 

napiyati yo i inpanpawil Afo Chiyos, maysalakan kayo. Tep 
no podnon naematiy too, ibilang Afo Chiyos a maronong, 

tan no igwanggwang na tood echom i napiyati tho, 
isalakan Afo Chiyos. 



John 3:16,17
Kagol a banay i semek Afo Chiyos cha tood ja dobong, 

into-no tho diy sa-sa-kin Anak ton metiy say sema 
naematid Anak to, nat mechosa, no diket gwara did 

si-kathoy biyag a nagwariy pengingkaan to. Tep say kagol 
na engito-noan Afo Chiyos na Anak tod ja dobong, nat 
say chosaen na Anak toy too, no diket isalakan to ira.

1 John 5:11-13
Et sejay i inpantistigon Afo Chiyos a in-i-kan tod 

si-kathayo y biyag a nagwariy pengingkaan to, tan sema 
biyag, naedafod Anak to. Isonga, sema naematid ma 

Anak to, gwared si-katho ma biyag. Nem sema eg 
naematid ma Anak Afo Chiyos, nagwared si-katho ma 

biyag.Insolat ko ira jay cha si-kayon naematid Anak Afo 
Chiyos say amtaen jo i agpayson gwared si-kayoy 

biyag a nagwariy pengingkaan to. 

